
Annotatsiya 

Maqolada tilning taraqqiyoti natijasida bir ilmiy paradigma о‘rniga ikkinchi paradigmaning yuzaga kelishi, tilning 
funksiyalashuvini muloqot jarayoni bilan bog‘lab tadqiq etuvchi kommunikativ tilshunoslikning maydonga kelishi, XX asr 
tilshunosligida yetakchi bо‘lgan sistem-struktur paradigmaning antropotsentrik paradigma bilan almashinuvi natijasi 
ekanligia va tilshunoslikning hozirgi taraqqiyot bosqichida til unsurlariga antropotsentrik nuqtai nazaridan qarash va 
ularga “til va uning sohibi” munosabatdorligi asosida baho berish ustuvorligi bayon etilgan. 

Аннотация 
В статье рассматривается как результат развития языка, появление второй парадигмы вместо 

одной научной парадигмы, появление коммуникативной лингвистики, изучающей функционирование языка в 
связи с процессом общения. результат смены системно-структурной парадигмы, бывшей ведущей в 
языкознании ХХ века, на антропоцентрическую парадигму, а на современном этапе развития языкознания - 
приоритет рассмотрения языковых элементов с антропоцентрической точки зрения и оценивание их на 
основе отношений между «языком и его владельцем».  

Abstract 
In the article, as a result of the development of the language, the emergence of a second paradigm instead of 

one scientific paradigm, the emergence of communicative linguistics, which studies the functioning of the language in 
connection with the process of communication, is the result of the exchange of the system-structural paradigm, which 
was the leader in the 20th century linguistics, with the anthropocentric paradigm, and At the current stage of 
development of linguistics, the priority of looking at language elements from an anthropocentric point of view and 
evaluating them based on the relationship between "language and its owner" is stated.  

 
Kalit so‘zlar: tilshunoslik, komunikativlik, nutqiy faoliyat, nuqtai nazar, taraqqiyot, paradigma , funksiya, til , 

muloqot , sistema.  
Ключевые слова: языкознание, коммуникатив, речевая деятельность, перспектива, развитие, 

парадигма, функция, язык, общение, система. 
Key words: linguistics, communicative, speech activity, perspective, development, paradigm, function, 

language, communication, system. 

 
KIRISH 

Jahon tilshunosligida о‘tgan asrning о‘rtalariga qadar nutqiy faoliyatning til tomonigagina 
asosiy diqqat qaratilgan. Tilning taraqqiyoti natijasida bir ilmiy paradigma о‘rniga ikkinchi 
paradigma keladi. Tilning funksiyalashuvini muloqot jarayoni bilan bogʻlab tadqiq etuvchi 
kommunikativ tilshunoslikning maydonga kelishi XX asr tilshunosligida yetakchi bо‘lgan sistem-
struktur paradigmaning antropotsentrik paradigma bilan almashinuvi natijasidir. Tilshunoslikning 
hozirgi taraqqiyot bosqichida til unsurlariga antropotsentrik nuqtai nazaridan qarash va ularga “til 
va uning sohibi” munosabatdorligi asosida baho berish ustuvorlik qilmoqda. Buning natijasida inson 
kognitiv faoliyati va inʼikos shaklini yoritishga qaratilgan, borliq-til-ong munosabatlarini aks ettiruvchi 
kognitiv tilshunoslik hamda ushbu jarayonlarni ijtimoiy, psixologik, milliy-madaniy, mental va 
aksiologik belgilar uygʻunligida tadqiq etishga qaratilgan kommunikativ lingvistika rivojlandi. 

Dunyo tilshunosligida nutqiy janrlar nazariyasi tobora ommaviylashib borayotgan о‘ziga xos 
ilmiy yо‘nalish bо‘lib, bu nazariyaning markaziy masalasi til tizimida nutqiy janrlarning differensial 
belgilarini aniqlashdir. Hozirgi globallashuv sharoitida kommunikatsiya va madaniyatlararo 
muloqotning tezlashuvi, yaqinlashuvi nutqiy janrlarni о‘rganishga eʼtiborning kuchayishiga sabab 
bо‘lmoqda. 

ADABIYOTLAR TAHLILI VA METODLAR 
О‘zbekistonda nutqiy janrlar masalasida о‘zbek badiiy adabiyoti va о‘zbek tilshunosligida 

maxsus tadqiqotlar olib borilgan bо‘lsa-da, shu kunga qadar о‘zbek tilini nutqiy janrlar nazariyasi 
asosida boshqa tillarga qiyoslab о‘rganishga endi eʼtibor berila boshladi. Nutqiy janrlarni qiyosiy 
о‘rganish qiyoslanayotgan tillarning differensial belgilarini aniqlashga yordam beradi. 

Rus tilshunoslari eʼtirof etganday, “Nutq janrlarini о‘rganish uchun olgʻa” degani “orqaga 
Baxtinga qaytish” deganidir. Chunki M.M.Baxtinning lingvistik tadqiqotlari, ayniqsa, tugallanmagan 
“Nutqiy janrlar muammosi” maqolasi XX asrning 50-yillariga kelib gʻarbda ancha keng tarqalgan 
edi. О‘z zamonidan ilgari paydo bо‘lgan, deb qaraluvchi Baxtinning nutqiy janrlar konsepsiyasi 20-
yillar sovet va jahon lingvistikasida antistruktur deb baholangan va tilshunoslar tomonidan qabul 
qilinmagan. Faqat 50-yillarga kelib Baxtinning “Nutqiy janr muammolari” maqolasidan keyin ushbu 
masalaga qiziqish kuchaydi. Bu paytda Baxtinning faoliyati Vinogradov strukturalizmiga qarshi 
qaratilgan edi. Kо‘rinadiki, bunday ziddiyat lingvistikaning, xususan, nutq lingvistikasining 
rivojlanishga turtki bо‘lgan. M.M.Baxtinning 1953-1954 yillarda yozgan nutqiy janrlarga 
bagʻishlangan maqolasi о‘limidan keyin birinchi marta 1979 yilda nashr qilindi. Uning 5 tomdan 
iborat asarlar tо‘plamiga metalingvistikaga oid “Dostoyevskiy sheʼriyati muammolari” asari kiritilmay 
qolgan. 

Adabiyotshunoslik va lingvistika chegarasidagi muammolar M.M.Baxtinni avvaldan qiziqtirib 
kelgan. 1951 va 1952 yillar davomida yozilgan ishlar bir-biriga bogʻliq bо‘lgan ikki muammo – 
dialog va nutqiy janrga bagʻishlangan edi. Nutq zanjiridagi alohida aytimlarning bir-biriga 
munosabatini M.M.Baxtin dialogik deb tushungan: “Har bir konkret nutqiy muloqot birligi sifatidagi 
aytimning chegarasi nutqiy subyektlarning almashishi, sо‘zlovchining о‘zgarishi bilan aniqlanadi. 
Har qanday aytim – qisqa bir sо‘zdan iborat bо‘lgan ijtimoiy dialog murojaatidan tortib, katta 
hajmdagi roman yoki ilmiy risola – absolyut boshlanish va absolyut yakunga ega: uning 
boshlanishiga qadar – boshqalarning aytimi, uning yakunidan keyin – boshqalarning javoblari 
(hech bо‘lmasa, boshqani tо‘liq tushunganlik belgisi bо‘lgan sukut) ”.Demak, aytimda navbat va 
sukut ham muhim ahamiyatga ega. Avvaliga dialogga kо‘p eʼtibor berilgan bо‘lsa, keyinchalik 
ijodning markazini nutqiy janrlarlar egallab olgan. 

Dastlabki ishlarida olim nutqni funksiya va janrlar bо‘yicha tasnif qilishga urinadi. Bunda 
funksiya tushunchasi ostida funksional uslublarni nazarda tutgan olim, keyinchalik bu fikrdan voz 
kechadi. Dastlabki qо‘l yozmalarida ishlatilgan janr sо‘zi keyinchalik nutqiy janr va nutqiy muloqot 
terminlari bilan о‘zgargan. M.M.Baxtin fanda faqat adabiy janrlar nazariyasi ishlab chiqilganligini, 
uslub va janr muammosi tо‘liq ishlanmaganligini, maishiy dialoglar tasnifi haligacha mavjud 
emasligini taʼkidlaydi. Ammo bu ishlarda janrlar sistemasi, ularning boshqalardan farqli chegarasi 
berilmagan.  

Nutq janri kompozitsiyasi bir butunlik bо‘lib, M.M.Baxtinning taʼrificha, u 1) butunning 
dastlabki qurilish tiplari; 2) uning yakuniy tiplari; 3) sо‘zlovchining nutq muloqotining boshqa 
qatnashchilariga munosabati tiplari kabi turlarga ajraladi. M.Baxtin fikriga kо‘ra, nutq janrlari 
aytimning tipik shakli bо‘lib, ular nutq zanjirining alohida halqalarini tashkil qiladi: “Har qanday aytim 
– nutqiy muloqot zanjirining halqasi. Bu sо‘zlovchining maʼlum predmet-mazmuniy sferadagi faol 
pozitsiyasidir. Til vositalari va nutqiy janrlar tanlovi predmet-mazmuniy topshiriqlari orqali 
aniqlanadi”. 

NATIJALAR VA MUHOKAMA 
Nutqiy janrlar inson faoliyati bilan bogʻliq ravishda vujudga keladi. Taʼkidlash kerakki, inson 

faoliyatining turli jabhalarini о‘rganuvchi fan sohalarining о‘zida ham nutqiy janrlarning ichki 
subjanrlari kuzatiladi. Masalan, pedagogika sohasidagi ilmiy asarlar, konferensiyalar, 
dissertatsiyalar, seminar, dars kabilar. Demak, nutqiy janrni turli fan sohalarida tadqiq qilish uning 
xilmaxilligini о‘rganish demakdir. Bu о‘rinda nutqiy janr va adabiyot, nutqiy janr va din, nutqiy janr 
va publitsistika, nutqiy janr va media, nutqiy janr va internet, nutqiy janr va biznes, nutqiy janr va 
falsafa kabilarni aytib о‘tish joiz. Mazkur sohalarning ichida ham nutqiy janrning ichki subjanrlari 
mavjud. Hozirga qadar nutqiy janrlarning 250ga yaqin tiplari aniqlangan bо‘lishiga qaramay, nutqiy 
janrlar tasnifi masalasi dolzarb masalalardan bо‘lib qolmoqda71. Nutqiy janrlar tasnifi masalasida 
tasniflash antinomiyalari va ushbu antinomiyalar asosida yuzaga kelgan murakkab tasniflash 
usullari (uch va undan ortiq tipdagi tasniflar) kuzatiladi. Tasniflash antinomiyalariga birlamchi 

(oddiy) va ikkilamchi (murakkab)72, ritorik va ritorik bо‘lmagan73, konvensional va konvensional 
bо‘lmagan74, fatik va informativ janrlar75 kabilarni kiritish mumkin. Nutqiy janrlar ichida о‘ziga xos 
xususiyatlarga ega bо‘lgan, eng qadimgi janrlardan biri qasamlardir. Qasam nutqiy janrining 
о‘zgarmas, turgʻun shaklda ekanligi ularni frazeologizmlarga о‘xshatadi. Lekin qasam nutqiy janrga 
taalluqli bо‘lganligi uchun nutqiy birlikdir, frazeologik birliklar esa til birligiga kiradi.  

Qasamlar tasnifiga kelganda, о‘z-о‘zidan, umumiy va xususiy qasam turlariga ajratiladi. 
Falsafada bо‘lganidek, umumiylik va xususiylik orasida alohidalik ham mavjuddir. Masalan, 
umumiy qasamlar (Prezident qasami, harbiylar qasami va sh.k.); barcha lingvomadaniyatlarda 
xususiy qasamlar (masalan, xalqona qasamlar) esa bir til yoki bir til oilasiga mansub bо‘lgan 
lingvomadaniyatlarda mavjud bо‘ladi. Alohidalik esa maʼlum sotsial guruh qasamlari uchun tegishli 
bо‘ladi (masalan, soha qasamlari). Umumiy qasamlar sirasida Prezident qasamlari 
(inauguratsiya)ning personal qasamyod turiga kirishi, qasam rekvizitlari mavjudligi (masalan, 
Qurʼon yoki Konstitusiya, bayroq, gerb va sh.k.), tantanavor qasamyod qilinishi (ritual) bilan 
umumiylikni tashkil qiladi. Masalan, quyidagi qasamyodlarni kо‘rib chiqaylik: Turkiya Prezidenti 
qasamyodi: “Davlatning mavjudligi va mustaqilligini, mamlakat va millatning ajralmas yaxlitligini, 
millatning mutlaq suverenitetini himoya qilishga, qonun ustuvorligiga, demokratik va dunyoviy 
respublikaga, Otaturk tamoyillari va islohotlariga sodiq qolishga; jamiyatda tinchlik va farovonlik, 
milliy hamjihatlik va adolat, Konstitusiyaga sodiqlik tushunchalari asosida har kim inson huquqlari 
va asosiy erkinliklaridan foydalanishga haqli ekanligi haqidagi idealdan chetga chiqmaslikka buyuk 
Turk millati oldida shaʼnim va butunligimga qasamyod qilaman”. 

Qasamyod barcha tillar uchun ham universal tipologik hodisadir. О‘z vazifasiga kо‘ra 
qasamyod nutqiy janr darajasiga kо‘tarilishi uchun, avvalo, о‘sha gap sо‘zlovchi tomonidan 
qasamyod nutqiy janrining maxsus qolipi, yaʼni kompozitsion tuzilmasi orqali ifodalanishi talab 
qilinadi. Sо‘zlovchining ahd, vaʼda, ishontirish nutqiy harakatlarini ifodalovchi gapga qasamyod 
qolipining kiritilishi bilan haqiqiy maʼnodagi qasamyod nutqiy janri shakllanadi. Kо‘rinadiki, 
qasamyod nutqiy janri ahd, vaʼda, ishontirish kabi nutqiy birliklar orqali shakllanadi. Soha qasamlari 
tashqi qasamlar turiga kiradi. Ularning baʼzilarini tahlil qilib kо‘ramiz.  

О‘zbekiston Respublikasi Prezidenti qasamyodi 
О‘zbekiston xalqiga sadoqat bilan xizmat qilishga, Respublikaning Konstitusiyasi va 

qonunlariga qatʼiy rioya etishga, fuqarolarning huquqlari va erkinliklariga kafolat berishga, 
О‘zbekiston Respublikasi Prezidenti zimmasiga yuklatilgan vazifalarni vijdonan bajarishga tantanali 
qasamyod etaman. 

 Bu qasamyodning tematik mazmuni belgilangan qonunlarga rioya qilgan holda xalqqa 
xizmat qilishdan iborat, tantanavor, pafosli uslubga va ohangga ega. 

XULOSA 
Xullas, nutqiy janrlardan о‘ziga xos xususiyatlarga ega bо‘lgan, eng qadimgi janrlardan biri 

qasamlardir. Qasamlar nutqiy janrining о‘zgarmas-turgʻun shaklda ekani ularni frazeologizmlarga 
о‘xshatadi. Lekin qasam nutqiy janrga taalluqli bо‘lganligi uchun nutqiy bilikdir, frazeologik birliklar 
esa til birligiga kiradi. Qasamlar umumiy va xususiy qasam turlariga ajratiladi. Falsafada 
bо‘lganidek, umumiylik va xususiylik orasida alohidalik ham mavjuddir. Umumiy qasamlar barcha 
lingvomadaniyatlarda, xususiy qasamlar 99 bir til yoki bir til oilasi bо‘lgan lingvomadaniyatlarda 
mavjud bо‘ladi. Alohidalik esa maʼlum sotsial guruh qasamlari uchun tegishli bо‘ladi.  

Sohaviy qasam matnlarini о‘rganish davomida ularda quyidagi 1) qatʼiyatli boshlanish; 2) 
dramatizm; 3) emotsionallik; 4) qisqalik; 5) tantanali xotima xususiyatlar aniqlandi. Demak, sohaviy 
qasam matnlari aniq va qatʼiyatli boshlanadi, matnga dramatizm singdiriladi, emotsionallik bilan 
sugʻoriladi, asosiy maqsad qisqa va tiniq ifodalanadi. Xotima tantanavor bо‘lib yakunlanadi. 
Sohaviy qasamlarni tasnif qilishda bir qancha belgilar eʼtiborga olinishi zarur. Shu nuqtai nazardan 
sohaviy qasamlar quyidagi 4 turga bо‘lindi: 1) tematik (personal, xarbiy va h.z); 2) temporal 
(permament, imperament); 3) lokallik (umumlokal, turli lokal); 4) kvantitativ (singulyar, plyural). 
Demak, soha qasamlari ushbu belgilariga kо‘ra о‘z ichida yana turlarga ajratiladi. 

